
வடுவூர் கே. துரைசாமி ஐயங்கார் 141
நடுப்பகல் வேளை வந்தது. தோட்டக்கார அங்காளம்மாள் திடீரென்று கூடத்திற்கு வந்து மைசூரிலுள்ள மாசிலாமணிப் பிள்ளையின் சிநேகிதர் ஒருவர் கடிதம் கொடுத்துத் தம்மை அனுப்பியிருப்பதாக ஒரு மனிதர் சொல்லிக் கொண்டு வெளியில் காத்திருப்பதாகவும், உள்ளே வர அவர் அனுமதி கேட்பதாகவும் கூறினாள். அந்தச் செய்தியைக் கேட்டவுடனே, லீலாவதியினது திரேகம் கிடுகிடுவென்று ஆடி நின்றது. திகில் சுருக்கென்று அவளது மனதில் பாய்ந்து கலக்கியது. தான் செய்த சூழ்ச்சி பலன் கொடுக்க ஆரம்பித்து விட்டது என்று அவள் நிச்சயப்படுத்திக் கொண்டு, நிரம் பவும் மன உரத்தோடு தன்னைச் சமாளித்துக் கொண்டாள். மைசூரில் தமக்குச் சிநேகிதர் யார் இருக்கிறார்கள் என்ற விஷயத்தில் மாசிலாமணிப் பிள்ளையின் மனம் எல்லாம் சென்று லயித்துப்போயிருந்தது. ஆகையால், அவர் தமது மனைவியினது சஞ்சலத்தையும் தத்தளிப்பையும் கவனிக்கவில்லை. மைசூரிலிருந்து ஆளிடத்தில் கடிதம் கொடுத்துத் தமக்கு அனுப்பக்கூடிய மனிதர் யாரும் இல்லை ஆகையால், அந்தச் செய்தி பொய்யான செய்தி என்றும் , தமக்கு ஏதோ துன்பம் சம்பவிக்கப் போகிறதென்றும் மாசிலாமணிப் பிள்ளையின் மனதில் ஒர் எண்ணம் தோன்றி வருத்த ஆரம்பித்தது. இருந்தாலும் தமது மனைவி அதில் சம்பந்தப்பட்டிருக்கிறாள் என்று அவர் சிறிதும் சந்தேகிக்கவே இல்லை.
அவர் உடனே அங்காளம்மாளை நோக்கி, 'வந்திருக்கிற மனிதர் பார்வைக்கு எப்படி இருக்கிறார்? நான் வீட்டில் இருக்கிறேன் என்று நீ அவரிடம் சொல்லிவிட்டாயா?" என்று அவசரமாகக் கேட்டார். -
அங்காளம்மாள், "அவர் பார்வைக்குத் தக்க பெரிய மனிதர் போல இருக்கிறார். அவர் கேட்டவுடனே, நீங்கள் உள்ளே இருப்பதும் இல்லாததும் எனக்குத் தெரியாது என்றும், உள்ளே வந்து பார்த்துவிட்டு வருவதாகவும் சொல்லிவிட்டு நான் வந்தேன்' என்றாள்.

		 இப்பக்கம் கடைசியாக 9 ஆகத்து 2018, 15:39 மணிக்குத் தொகுக்கப்பட்டது.
	அனைத்துப் பக்கங்களும் படைப்பாக்கப் பொதுமங்கள் அனுமதியுடன் பகிரப்பட்டுள்ளன; கூடுதலான கட்டுப்பாடுகளுக்கு உட்படலாம்.

